Төрүт культура салаата
1989 сыллаахха Республикатааҕы культурнай-сырдатар училище Театральнай режиссура салаатын иһинэн «Алаас оҕолоро» диэн уон биир студеннаах факультатив быһыытанан үлэтин саҕалаабыта. Факультатив тэрийээччилэринэн училище директора И.Д.Степанов, Саха АССР  үтүөлээх артыыһа Афанасий Семенович Федоров уонна артист, режиссура салаатын преподавателэ Анатолий Иванович Васильев буолбуттара. Онтон, 1990 сыллаахтан туспа Төрүт культура салаата аһыллан, күн бүгүнүгэр дылы үлэлии-хамсыы олорор. Ханнык баҕарар саҕалааһын тирэхтээх буоллаҕына олоҕурар, сайдар, барҕарар. Саха культуратын тилиннэриигэ, үйэтитиигэ, сайыннарыыга анаммыт үөрэхпитигэр төһүү күүс, сүбэ-ама буолбуттара норуоппут интеллигенциятын чаҕылхай представителлэрэ, Дьокуускайдааҕы культура уонна искусство колледжын директора, Саха Республикатын культуратын үтүөлээх үлэһитэ Макарова Аграфена Дмитриевна,   академик, историческай наука доктора, профессор Гоголев Анатолий Игнатьевич, историческай наука доктора Емельянов Николай Васильевич, историческай наука доктора, этнограф Зыков Федор Михайлович, историческай наука доктора, профессор Бравина Розалия Иннокентьевна, историческай наука доктора, профессор Романова Екатерина Назаровна, этнограф, Саха Республикатын культуратын үтүөлээх үлэһитэ Яковлев Вильям Федорович, искусствоведение доктора, профессор Шейкин Юрий Ильич, философскай наука доктора, профессор Уткин Ксенофонт Дмитриевич, тойуксут, Саха Республикатын үтүөлээх үлэһитэ Зверев Арсен Григорьевич, филологическай наука кандидата Жиркова Римма Романовна, Саха Республикатын культуратын үтүөлээх үлэһитэ Толбонова Надежда Семеновна, Саха Республикатын народнай артыыһа Варламова Анастасия Николаевна, Бурятия Республикатын үтүөлээх учуутала, историческай наука доктора Дашиева Надежда  Базаржаповна.

Норуот өйө-санаата, мындыра-сатабыла, олоҕу анаарыыта, үтүөҕэ-кэрэҕэ тардыһыыта кини төрүт культуратыгар түмүллэр, сөҥөр, чопчуланар. Маны ыччакка тириэрдии үгүс сатабылы, билиини-көрүүнү, ураты дьоҕуру ирдиир. Бу улахан эппиэтинэстээх үлэни араас кэмнэргэ салаа преподавателлэрэ Федоров А.С. (СР үтүөлээх артыыhа, РФ культуратын үтүөлээх үлэһитэ), Васильев А.И. (СР культуратын үтүөлээх үлэһитэ), Васильев И.Г. (СР культуратын туйгуна), Докторова Л.И. (ССРС культуратын туйгуна), Васильева А.Н. (СР культуратын туйгуна), Боппоенова М.Г. (СР культуратын үтүөлээх үлэһитэ), Каратаева Л.А., Мухоплева С.Д. (ф.н.к.), Попова М.А. (СР үөрэҕириитин туйгуна), Павлов А.Н. (СР культуратын үтүөлээх үлэһитэ), Саввинов А.В. (СР культуратын туйгуна), Сунхалырова Е.Н., Ноговицын В.А. (ф.н.к.), Жиркова Р.Р. (ф.н.к.), Заболоцкая П.Е. (иск.н.к.), Александров А.Р., Сергучев Г.Г. (СР культуратын үтүөлээх үлэһитэ), Иванова С.В. (СР культуратын үтүөлээх үлэһитэ), Сундупова О.Е., Винокуров М.Н. (СР үөрэҕириитин туйгуна), Муксунова Д.М., Васильев В.Е. (ист.н.к.), Макарова Е.Г. (СР культуратын туйгуна), Габышев Р.А., Данилова А.А. (фил.н.к.), Кобельянова М.В., Лыткина Г.А., Лыткина В.В., колледж  салайааччылара Макарова А.Д. (СР культуратын үтүөлээх үлэһитэ), Дарбашкеева М.К., Петрова Н.И. (СР үөрэҕириитин туйгуна), Павлова Т.В.( СР үөрэҕириитин туйгуна) чиэстээхтик толороллор.

Салаа салайааччыларынан араас кэмнэргэ үлэлээбиттэрэ: Васильев А.И., Васильев И.Г., Федоров А.С., Боппоенова М.Г., Лыткина Г.А. 

Афанасий Семенович Федоров

1989 сыллаахха Саха Республикатыгар национальнай оскуоланы саҥардан сайыннарыы концепцията ылылла илигинэ тэриллибит үөрэх  салаата 2001 сыллаахха А.С.Федоров авторскай «Уһуйуу» оскуолата Үөрэҕирии министерствотыгар опытно-экспериментальнай площадка аатын көмүскээбитэ. Бу салаа бары преподавателлэрин уон сыллаах сыралаах үлэлэрин үтүө түмүгүнэн буолбута, «Уһуйуу» анал үөрэх программата оҥоһуллубута. 

«Уһуйуу» анал үөрэх программатын сүрүн уратыта – үөрэх теоретическай уонна практическай чаастарын бииргэ тутан үөрэтии буолар. Ол курдук, салааҕа анал айар студиялар үлэлииллэр: 

«Эйгэ» студенческай сиэр-туом народнай театра. Театр уус-уран салайааччыларынан араас кэмнэргэ Федоров А.С., Боппоенова М.Г., Габышев Р.А. таһаарыылаахтык үлэлээбиттэрэ. 

«Туйаарар» кыргыттар вокальнай ансаамбыллара. Уус-уран салайааччылар Винокуров М.Н., Муксунова Д.М., Сергучев Г.Г., Лыткина Г.А.

«Толомон» уолаттар вокальнай ансаамбыллара. Уус-уран салайааччылар  Винокуров М.Н., Муксунова Д.М., Сергучев Г.Г.

«Дьолуо» вокальнай бөлөх. Уус-уран салайааччы Сергучев Г.Г.

«Күрүлгэн» хомусчуттар ансаамбыллара.    Уус-уран салайааччылар Винокуров М.Н., Муксунова Д.М., Лыткина В.В.

«Оргуй-чоргуй» чабырҕахсыттар бөлөхтөрө. Уус-уран салайааччы Боппоенова М.Г.

 «Уран тыл» литературнай түмсүү. Салайааччы Васильева А.Н.

«Олоҥхо» студия. Салайаачылар Боппоенова М.Г., Лыткина Г.А. 

Бу студиялар айымньылаах үлэлэрэ «Эйгэ» студенческай сиэр-туом народнай театрын нөҥүө көрөөччүгэ тахсаллар. 

1990 сыллаахтан биһиги салаабыт республикаҕа норуот үйэлэри уҥуордаан илдьэ кэлбит итэҕэлин, сиэрин-туомун, үгэстэрин илдьэ сылдьар күнү көрсүүлээх ыһыахтары сөргүтэн тэрийэн ыытар.  Ол курдук,Уус-Алдан улууһун  Дүпсүн нэһилиэгэр (1990 с.), Мэҥэ-Хаҥалас улууһун Хаатылыма нэһилиэгэр (1993-1995сс.), Дьокуускай куорат Үс Хатыҥар (1999сылтан). 

1995 сылтан үөрэх бастыҥнарыгар Сергей Зверев-Кыыл Уолун аатынан анал премия туттарыллар буолбута. Аан маҥнайгынан бу премияны Донская Оксана ылбыта.    Төрүт культура салаатын преподавателлэрэ айымньылаах үлэлэринэн республикаҕа киэҥник биллэр, ытыктанар дьон. Кинилэр культурнай мероприятиелар режиссердара, сценаристара, алгысчыттара, ыытааччылара, уус-уран салайааччылара, консультаннара, методистара, кинигэлэр редактордара, киинэ артыыстара, көрөөччү киэҥ араҥатын биһирэбилин ылбыт артыыстара, республиканскай таһымнаах күрэхтэр дьүүллүүр сүбэлэрин чилиэннэрэ.  Маны таһынан научнай-чинчийэр үлэнэн эмиэ утумнаахтык дьарыктаналлар, араас международнай, российскай, республиканскай таһымнаах научнай-практическай конференцияларга, семинардарга, ааҕыыларга көхтөөхтүк кытталлар. Үөрэх пособиеларын, методическай көмөлөр автордара, маастар-кылаастар ыытааччылара, өбүгэ үөрэҕин утумнааччылар, үйэтитээччилэр, тарҕатааччылар.

Список преподавателей кафедры, работавших в разные годы

 на кафедре «Этнохудожественное творчество» ( 1998-2012 гг.)
Васильев Анатолий Иванович – основатель кафедры, режиссер (1990-1996 уч.г.)
Федоров Афанасий Семенович – основатель кафедры, режиссер, уhуйааччы, зав.каф. (2000-2005;2008-2010 уч.г.)
Мухоплева Светлана Дмитриевна – совм., преп.спец.дисц.
Докторова Люция Иннокентьевна – осн., зав.кабинетом
Васильев Иван Герасимович – осн., уhуйааччы, зав.каф. (1996-2000 уч.г.)
Васильева Александра Николаевна – осн., преп.спец.дисц.
Боппоенова Мария Гаврильевна – осн., режиссер, зав.каф. (2006-2008 уч.г.)
Варламова Анастасия Николаевна – осн., преп.спец.дисц.
Зверев Арсен Григорьевич  - совм., уһуйааччы
Яковлев Вильям Федорович – совм., преп.спец.дисц.
Каратаева Любовь Афанасьевна – осн., уhуйааччы
Попова Мотрена Алексеевна – совм., преп.спец.дисц.
Павлов Анатолий Николаевич – совм., преп.спец.дисц.
Саввинов Александр Васильевич – осн., уhуйааччы
Сунхалырова Екатерина Николаевна – осн., преп.спец.дисц.
Ноговицын Василий Андреевич – осн., преп.спец.дисц.
Жиркова Римма Романовна – совм., преп.спец.дисц.
Заболоцкая Прасковья Еремеевна – осн., режиссер
Александров Александр Романович – совм., преп.спец.дисц.
Сергучев Георгий Георгиевич – осн., преп.спец.дисц.
Иванова Саргылана Владимировна – осн., преп.спец.дисц.
Сундупова Оксана Егоровна – осн., преп.спец.дисц.
Винокуров Михаил Николаевич – осн., уhуйааччы
Муксунова Дария Михайловна – осн., уhуйааччы
Васильев Валерий Егорович – совм., преп.спец.дисц.
Макарова Елизавета Григорьевна – осн., методист кафедры

 Габышев Роман Афанасьевич – осн., режиссер
 Данилова Анна Александровна – совм., преп.спец.дисц.
 Кобельянова Мария Васильевна – осн., уһуйааччы
 Лыткина Вероника Васильевна – совм., преп.спец.дисц.
 Лыткина Галина Анатольевна – осн., уhуйааччы, зав.каф. (2010г.) 
АХТЫЫЛАР 
Төрүт культура салаатын  арылы саҕахтара…

Культура уонна искусство колледжыгар төрүт культура салаатыгар үөрэнэ сылдьыбыт сылларбыт олохпут, эдэр сааспыт бэрт кэрэ түгэннэрэ буоллахтара… 
Туттарсар кэммитигэр, 90-с сыллардаахха, саха төрүт культуратын сөргүтүүгэ, сайыннарыыга  уустук да буоллар, эрэннэриилээх кэм үүммүтэ. Национальнай концепция боппуруоһа киэҥник улуустарынан, нэһилиэктэринэн тарҕанан, мунньахтарга сытыытык туран, оскуолаларга төрүт культура, «Кыыс Куо», «Үрүҥ Уолан» үөрэх программалара киирэн үлэлээбиттэрэ. Хаһыаттарга төрүт культура, сиэр-туом, итэҕэл өйдобүллэрэ бэчээттэмиттэрэ, научнай методическай кииҥҥэ үөрэххэ  көмө пособиелар тахсыталаабыттара. Үрдук уонна орто үөрэх тэрилтэригэр эмиэ «фольклорнай» диэн ааттаах салаалар арыллыбыттара.  Саха омук өйө-санаата уһуктан, бэйэтин төрүт итэҕэлигэр, культуратыгар чугаһаан, иккистээн тыыннаммыта.  Культура уонна искусство колледжын директора Макарова Аграфена Дмитриевна сүҥкэн кылаатынан бу салааны тэрийэн арыйтарбыта буолар.  
Биһиги үөрэнэр сылларбытыгар  бу салаа саҥа арыллан сахалыы тыыннаах ырыа-тойук, чабырҕах үгүс этэ. Ол саҕана советскай кэмҥэ хомуллубут фольклор матырыйааларыгар тирэҕирэн үөрэнэрбит. Саха сирин араас муннуктарыттан үөрэнэ кэлбит дьоҕурдаах оҕолор илдьэ кэлбит оһуохайдарын, тойуктарын араастарын, норуот ырыаларын, чабырҕахтарын, олоҥхолорун ырыатын-тойугун сэҥээрэн толорорбут. 

Предметтэргэ эмиэ бэйэлэрэ сиппит-хоппут, эдэр оҕолору кытта үлэлииргэ дьоҕурдаах, үөрэтэр предметтэрин билэр учууталлар үлэлэспиттэрэ. Федоров Афанасий Семенович, Васильев Анатолий Иванович, Васильев Иван Герасимович, Боппоенова Мария Гаврильевна, Александра Николаевна Васильева, Василий Андреевич Ноговицын,  Любовь Афанасьевна Каратаева, Александр Романович Александров, Георгий Георгиевич Сергучев, Люция Иннокентьевна Докторова  о.д.а.  
Аан маҥнай көрсүбүт Уһуйааччыларбыт республикабыт культуратын хаҥатыспыт, сайыннарбыт, бэйэбит төрүт культурабытын уһугуннарбыт, тилиннэрбит  биллиилээх тумус туттар дьоннорбут! Маҥнай туттарсар саҕана абитуриеннар Афанасий Семенович Федоров Саха Республикатын үтүөлээх артыыһа, Россия культуратын үтүөлээх үлэһитэ уһун хаар маҥан баттаҕын көрөн ытыгылыы көрөллөрө. Кини аргыый сыыйа тардан дьүрүһүтэн туойбута хайа да уһуйуллааччы кутун туппута, сүрэҕэр сүппэттик сөҥмүтэ. Анатолий Иванович Васильевы,  Саха республикатын культуратын үтүөлээх үлэһитин көрүстэхпитинэ, кини саҥатыттан ордук долгуйарбыт, толлорбут: саҥарар саҥата оннук тиийимтиэ уонна күүстээх этэ. Чахчы бэйэтин дьыалатын таптыыр, дириҥник билэр, ытыктанар киһи этэ. 


Иван Герасимович Васильев кэпсээтэҕинэ кини элбэҕи билэриттэн, уустаан-ураннаан хомоҕойдук кэпсиирин умсугуйан истэрбит.


Мария Гаврильевна Боппоенова оччолорго айар үлэтин саҥа саҕалаан эрэр кэмэ этэ. Олус кыраһыабай, уурбут-туппут курдук чочуонай быһыылаах, саҥарар саҥата чуолкай уонна ылыннарыылаах. Кини биэрэр режиссура предметигэр оруолларынан арахсан ааҕарбыт, ырытарбыт,  


Александра Николаевна Васильева куруук күлэн-мичилийэ сылдьар уп-уһун суһуохтаах, сырдык сэбэрэлээх  эдэркээн саха нарын кыыһа саха тылын уонна литературатын олус да чугастык сааһылаан кэпсиирэ! 


Василий Андреевич Ноговицын ыытар фольклористика предметигэр тэбэнэттээхтик, дьээбэлээхтик норуот айбыт кэпсээннэрин, номохторун, уус-уран айымньыларын хааһахтан хостуур курдук сэһэргиирэ! Бэйэтэ толорон көрдөрөн биэрэрэ. Бу маннык киэҥ билиилээх-көрүүллээх, ытыктанар, бэйэлэрин идэлэригэр бэриниилээх  дьоҥҥо үөрэммиппитинэн киэн туттабыт, дьоллоохпут! 


  Маҥнай торүт культура салаата «фольклорнай отделение» диэн ааттааҕа. Бэйэбит уһуйуу, хомус предметтэрэ барар  кылаастардаах этибит. Үөрэхпитигэр төһүү күүс буолар, элбэх материаллаах кабинеппытын Люция Иннокентьевна Докторова үлэлэтэрэ. Кини биһиэхэ саҥа тахсыбыт кинигэлэри, хаһыат ыстатыйаларын хомуйан наардаан мунньан биэрэрэ, онуоха махталбыт муҥура суох!  

Ырыа матыыба, кылыһах таһаарыыта, оһуохай арааһа, этюдтары оонньоон көрдөрүү - барыта олус интириэһинэй этэ!  Үөрэхпит ис хоһооно саҥа сүүрээн буолан барыта олус баай, сонун этэ:  Саха государственнай университетыттан, Гуманитарнай чинчийэр институттан профессордар, доценнар, научнай үлэһиттэр  этнографияҕа, культурологияҕа, саха музыкальнай инструменнарын историятыгар, фольклористикаҕа  кэлэн үөрэтэллэрэ: Мухоплева Светлана Дмитриевна, Зверев Арсен Григорьевич, Яковлев Вильям Федорович, Жиркова Римма Романовна, Попова Мотрена Алексеевна, Павлов Анатолий Николаевич – Дабыл, Афанасьев Лазарь Афанасьевич - Тэрис  о.д.а.   

Биһиги отделениебыт куоракка, республикаҕа буолар бары сахалыы тыыннаах, айылҕалаах мероприятиеларга барытыгар кыттыһар. Маҥнайгы туругуруу ыһыахтарга Уус – Алдан Дүпсүнугэр,  Мэҥэ-Хаҥалас Хаатылыматыгар, Дьокуускайга о.д.а.сирдэргэ сиэр-туом ситэриилээх, хомоҕой  хоһоонноох, ылбаҕай ырыалаах тахсыбыппыт. Онно директорбыт Аграфена Дмитриевна сахалыы таҥас–кыргыттарга халадаай ырбаахы, хаһыаччык, оҕуруолаах бастыҥа, этэрбэс, уолаттарга - өҥнөөх ырбаахы, сукуна сон тиктэрбитигэр  атахпыт сири билбэт буолуохпутугар дылы үөрбүппүтүөн.  Биһигиттэн ордук  киэргэммит киһи суоҕун кэриэтэ этэ!

Айар коллективтар сыллата арыллан улэлэрин саҕалаабыттара: ол курдук «Эйгэ» студенческай театрга оҕолор туруорбут спектакллара оонньоноллоро. Театр үлэтэ кэлин үлэлии барыахтаах  студент өйүгэр-санаатыгар элбэх олугу уурдаҕа. Кэлин бу салааҕа кыргыттар «Туйаарар», уолаттар «Толомон» ырыа ансаамбыллара, хомусчуттар «Күрүлгэн», чабырҕахсыттар  «Оргуй-чоргуй» ансаамбыллара улэлээбиттэрэ эмиэ улахан төһүү этилэр. 

Онно Саха Республикатын культуратын үтүөлээх үлэһитэ Георгий Георгиевич Сергучев, Саха республикатын үөрэҕириитин туйгуна Михаил Николаевич Винокуров, Саха республикатын культуратын үтүөлээх үлэһитэ Мария Гаврильевна Боппоенова кылааттара олус  улахан!    

Билигин үксүбүт үрдук үөрэхтэнэн, талан ылбыт идэбитинэн таһаарыылаахтык республикабыт араас муннуктарыгар үлэлии-хамсыы сылдьабыт, үөрэммит кыһабытын төһө да сыл-хонук аастар, истиҥник – иһирэхтик саныыбыт, бэйэ-бэйэбитин кытта күн бүгүнугэр диэри билсэ турабыт.  

Үөрэнэн бүтэрбит оҕолортон үөрэх культура эйгэтигэр  туйгуннар баар буоллулар. Республикаҕа биллэр алгысчыттар, ырыаһыттар, тойуксуттар, оһуохайдьыттар, фольклорнай коллективтар салайааччылара үүнэн таҕыстылар. Ол курдук Александр Васильевич Саввинов–биллэр алгысчыт, Григорьева Саргылана Васильевна–Хатас музыкальнай оскуолатын фольклорнай кылааһын салайааччыта, Варламова Ай-Куо Николаевна–Мирнэйдээҕи оҕо музыкальнай оскуолатын директора, Гуляева Галина Васильевна–Уус-Алданнааҕы оҕо музыкальнай оскуолатын директора, Винокуров Михаил Николаевич–биллэр алгысчыт, фольклору тарҕатааччы, Федот Федотович Львов–биллэр артыыс, Александр Дьячковскай–Саарын–биллэр ырыаһыт, Алексей Григорьев–Эрчим – ырыаһыт,  Виталий Очиров–алгысчыт, ырыаһыт о.д.а. тахсыбыттара.     


Биһиги куорсун анньынан көппүт, көмүс ньээкэ уйабыт, үорэхпит салаата инникитин даҕаны үүнэ-сайда,  чэчирии турдун! 

Культура уонна искусство колледжыгар

араас сылларга үөрэммит  выпускниктар ааттарыттан Д.М. Муксунова (Захарова), А.В. Саввинов (1994 с. бүтэрбиттэрэ) Г.А. Лыткина (Винокурова) (2003 с. бүтэрбитэ).
Уһуйааччым туһунан

Оскуола бүтэһик чуораана чугдааран, орой мэник оҕо сааһым бүтэн, олох саҥа суолун тайанан, 1992 сыллаахха Культура училищетыгар үөрэнэ киирбитим. Аан маҥнай Афанасий Семенович Федоров биһигини төрүт культураҕа бэлэмнээн консультация ыыппытыгар сылдьыбытым. 

Маҥнай кинини көрөрбөр сырдык номоҕон көрүҥнээх, уп-уһун маҥан баттахтаах, бэрт дьээбэлээх киһи курдук көрбүтүм, хайдах эрэ былыргы сахалар сээркээн сэһэнньиттэрин санатара, уһун баттаҕын олус диэн муодарҕыы көрбүтүм. Ити 90-с сыллар саҕаланыыларыгар төрүт культура бары өрүттэрин билэр дьоннор аҕыйах этилэр. 
Үөрэнэр кэммитигэр ордук өйдөнөн хаалбыттар кини ыытар биирдиилээн дьарыктара. Бу дьарыктарга ордук фольклор жанрдарын бары көрүҥнэрин толорорго үөрэнэрбит. Ол курдук тойугу, оһуохайы, чабырҕаҕы өйтөн тута хоһуйан аахтарара, ыллатара, теманан арааран айдарара уһуйааччы үлэтин түмүгэ буоллаҕа. Афанасий Семенович уруоктарыгар болҕомтоҕо, турукка киллэрэн өйбүтүн-санаабытын уһугуннарарга, сайыннарарга эрчиллии бөҕө оҥоттороро. Ол эрчиллиилэрэ сорохторо күлүүлээх буолан күллэрии бөҕө таһааран уруоктарын сэргэхситэн биэрэрэ, аны санаатахха, олус туһалаахтар эбит. 
Студеннаабыт сылларбыттан ордук өйбөр хаалбыт түгэннэрбинэн сыл аайы ыытыллар Ыһыах кэмнэрэ буолаллар. Тургутуу кэмнэригэр бу ыһыахтар, арааһа, саха киһитин өйүн-санаатын улугуруу кэмин идеологиятыттан тосту уларыппыттара. Онно эмиэ уһуйааччым Афанасий Семенович улахан өҥөтө баар. Мэҥэ-Хаҥалас Хаатылыматыгар 3 сыл тухары олох сахалыы хаамыылаах сиэрдэри-туомнары ыытарбыт. Олохтоох дьон, ыалдьыттар да саҥалыы тэрээһиннээх бырааһынньыктары олус интириэһиргээбиттэрэ. Уһуйааччым эдэри кытта эмэн тылы этэн куруук биһигини кытта бииргэ сылдьара. Биһиги, саҥа олох дьоно, сиэри-туому ыытарбытыттан олус киэн туттабыт. Оһуохайдаан оонньоон, норуот ырыалрын ыллаан, оонньоон-көрүлээн, минньигэс мүһэ сиэн астынан, сайыҥҥы сынньалаҥҥа барарбыт. Онно уһуйааччым бэрт кыраҕатык Ким туохха сыһыаннааҕынан арааран, бэлэмнэнии үлэтигэр кытннарара. Кини саҥарбыт  тыла ылыннарыылааҕа. Ол да иһин буолуо, киниэхэ үөрэнэн тахсыбыт оҕолор бары олус диэн эппиэтинэстээхтээх, эппит тылларыгар турар үлэһит, сиэрдээх  олоҕу батыһар, дьоҥҥо сирдэрбэт дьон.

Барыбытыгар олохпутун салайан, идэбитин таайан киэҥ суолга таһаарда. Төрүт культураны үөрэтии туһугар үлэлэһэр дьон буоламмыт, билиҥҥи төрүт культура иннигэр сытыытык турар боппуруостарга кэпсэтиһэбит. Афанасий Семенович билигин да саха норуотун төрүт культурата сайдарыгар ис сүрэҕинэн ыалдьар уонна  сыратын биэрэн туран олус элбэҕи үлэлиир, ааҕар, суруйар. Элбэх сахалыы өйдөөх-санаалаах дьону иитэн-үөрэтэн таһаарбыта  республика араас улуустарыгар  үлэлии-хамсыы сылдьаллар. Төрүт культура саҥалыы тыыннанан, саҥалыы сайдан, тосхоллонон тахсыбыта киһини үөрдэр. Кырдьыга даҕаны, Афанасий Семенович курдук бэйэтин дьыалатыгар бэриниилээх үлэһит, талааннаах, үтү дьон эдэр ыччакка холобур буолаллар. Ол норуот культуратын, итэҕэлин тарҕатарга саҥалыы саҕахтары арыйар кыаҕы, дьоҕуру биэрэр.

Афанасий Семеновичка, уһуйааччыбар барҕа махталы, кытаанах чөл доруобуйаны, уостубат барҕаны, чугас дьонугар дьолу-соргуну ис сүрэхпиттэн иэйэн туран тиэрдэбин. 

***

Биhиги курс кураторынан 1992 с. Мария Гаврильевна Боппоёнова анаммыта. Аан маҥнай үөрэнэр кэммитигэр кини уоппуската бүтэ илик буолан, кэтэспит санаабытыгар, кэлбэт да кэлбэт. Кэнники курспут биир сытыы кыыһа Наташа Семенова «Ээ, арааһа, Боппоёнова диэн фамилиялаах, эмээхсин буолуо»-диэн барыбытын санаабытын түһэрэн кэбистэ. Кэтэспит омунугар үөрэнэн ырааппыппыт кэннэ, тиийэн кэллэ – М.К. Дарбашкеева батыһыннаран киллэрдэ, уонна «Оҕолоруҥ бу олороллор. Билсиҥ, оҕолор, бу-кураторгыт Мария Гаврильевна Боппоёнова»-диэт, тахсан барда. Биһиги мух-мах бардыбыт, иннибитигэр ып-ырааһынан көрбүт, кыраһыабай эдэр кыыс олороро. 

Барыбытын кытта биир-биир билсэн кураторскай чаас ыытта. 
Уруоктарбытыгар кыра хабааннаах инсценировкалары туруорарга, айымньыны анализтыырга, режиссура теориятын биир-биир бардыбыт. Саҥарар саҥата кыраһыабайын, тутта-хапта сылдьара кэрэтин диэн бары испитигэр астынар этибит. Кэлин, үөрэхпитин бүтэрэн баран, ол туһунан кэпсэтэр буолбуппут. Куурспутугар Уус-Тааттаттан Аанчыктар, арааран «Елисеевна», «Софроновна» диэн ааттыырбыт, Бэрдьигэстээхтэн Уля Стручкова (Колесова), Абыйтан – Маша Жиркова, Ньурбаттан – Мотя Васильева, Таня Сымытова, Сииттэттэн-Миша Винокуров, Хатастан – Ариан Петров, Уус-Алдантан – Лиза Данилова  о.д.а. бааллара. Ол саҕана төрүт культураны саҥалыы туругурдан эрэр кэмнэрэ этэ.  Ордук политология предметин биэрэр учууталбыт Анастасия Николаевна Варламова концерыгар  блоктарынан араас тематикаҕа дьүһүйүүлэри оҥорорго Мария Гаврильевна биһигини тигинэччи үлэлэппитэ. Онно сахалыы темаларынан алаас айылҕатын, Чурапчы көһүүтүн алдьархайа саха дьонугар сабыдыалын, оҕо саас кэрэ кэмин ойуулаан көрдөрөрбүтүгэр кураторбыт режиссер хараҕынан биһигиттэн, толорооччулартан көрөөччүгэ итэҕэтэр гына тиэрдэри ситиспитэ. Онно биһиги маҥнайгыбытын сценаҕа тахсан, сүргэбит көтөҕүллүбүтэ. Анастасия Николаевна онно олус да кэрэтик табыллан ыллаабыта. 

Иккис курска сырыттахпына Миша Винокуровтыын Сотоҕо Атласовтарга тиийэн практика барбыппыт. Онно  курспут оҕолорун ахтан да биэрдибит этэ.  Куоракка барар күннэрбитин аахпыппыт. Онтон 3-с куурска түмүк экзамеммытын туттарарбыт аҕыйах хонук иннинэ «Новгородка барар буоллугут, Миша Винокуровтыын»-диэн Мария Гаврильевна эппитигэр, итэҕэйбэтэҕим. Ол Ильмень Күөлгэ охтубут саха саллааттарын чиэстии Кыайыы 45 сылыгар памятник туруоруутугар, кырдьык, «Өркөн» үҥкүү ансаамбылын уонна Павел Семенов буолан, барбыппыт. Арааһа, үөрэххэ сыһыаммытынан көрөн талбыттара буолуо. Онно сылдьан эрэн Миша Ильмень Күөл таастарын хомуйа-хомуйа: Оксана, кыргыттарбытыгар тааста илдьэ барыахха, Мария Гаврильевнаҕа эмиэ -  диэн этии киллэрэн, ордук кыраһыабай таастары хомуйбуппут. Ол таастар билигин да сорохторбутугар бааллар. 
Түмүк туруоруубут – «Сахалар» диэн икки чаастаах сиэр-туом-спектакль этэ. Онно олус умсугуйан үлэлээбиппит. Араас мааскалары оҥостубуппут Белолюбская Изабелла Гаврильевналыын. Сценабытыгар уһун быаттан ооҕуй ситимин, туттар реквизиттэрбитин, бутафориябытын бэлэмнээбиппит. Мишабыт сылдьан эрэ кэннибититтэн таҥаспытын-саппытын, туттар тэрилбитин хомуйа сылдьар этэ.   
Мария Гаврильевна ирдэбиллээх, киһи санаатын өтө көрөр учуутал.  Туора-маары туттаары гыннахха, уруокка сүрэҕэлдьээтэххэ, албыннаатахха, кини саҥарыа суоҕа, тонолуппакка ыйыппыт курдук көрүө эрэ кэрэх – түбэһэн, сирэйиҥ кытарыа, тимириэххин-сир кытаанах, көтүөххүн-халлаан ыраах уонна кынат суох! 
Билиитин таһымын сөҕөрүм: өйүттэн араас хоһоону лабыгыраччы ааҕара. 

Киниэхэ түбэһэн үөрэммитим – мин дьолум.
Саха тылыгар Александра Николаевна үөрэппитэ. Кини ол кэмҥэ уп-уһун суһуоҕун биир гына өрөн баран, коридор устун хааман истэҕинэ көрсөн, саха дьиҥнээх кыыһа маннык буолуохтаах диэн кэнниттэн өр баҕайы көрөн турбутум, коридор түгэҕэр тиийиэр диэри. Онтон аныгы уруок-кини киэнэ буолан хаалбыта. Саха тылын уруоктарыгар айымньылары ааҕарбытын, уонна хоһоон суруйа сатыырбытын санаан кэллим. Иван Арбита хоһооннорун ырытарбыт.

Маҥнайгы курска үөрэнэ сырыттахпытына эдэр учуутал Елена Петровна Эверстова нуучча тылыгар үөрэппитэ. Сааһынан эдэр баҕайы этэ, уруокпут тематын  бара охсон баран, биирдэ фортепианоҕа оонньууругар көрдөспүппүт, доҕоор, олус үчүгэйдик оонньуур киһи буолла! Соһуйуу бөҕө!

Василий Андреевич Ноговицын, фольклористика уонна «Сахалар историческай этнографиялара» предметтэри наукаҕа чугаһатан биэрэрэ. Уруокка киирдэҕинэ тута интириэһи биир проблемалаах боппуруос тула тардан, мөккүһүү бөҕө буоларбыт. Кини  биэрэр предметтэрин олус сөбүлүүрүм, умсугуйан туран эбии кинигэ булан ааҕа охсо сатыырым. Кэлин онно үөрэммит быһыылааҕа, саамай эридьиэс боппуруостары биэрэн, ыксатара. Ол саҕана бэчээттэнэн тахсар кинигэлэр ис хоһоонноро араас буолааччы – эмиэ да итэҕэтиилээх, эмиэ да суох! Булан эппиэттээ!

Римма Романовна Жиркова «Хомус» уруогар хомустаах кэлэн үөрэнэрбитин ирдиирэ. Хомус атыылааччылары булан, барыбытын хомустаабыта. Кып-кыра кылааска субуота аайы хомус тыаһын таһааран үөрэнэрбит. 

Уопсайынан, биһигини наһаа билиилээх, бэйэлэрин үөрэтэр предметтэрин баһылаабыт дьон үөрэппиттэрэ.  Үөрэхпит кыһатын хотуна Аграфена Дмитриевна Макарова, биһиги инники олохпутун өтө көрөн, оннук учууталлары аҕалбыта кини сатабыллаах салайыытын көрдөрүүтэ диэн сыаналыыбын. 

Күндү уһуйааччыларбын, бииргэ үлэлиир коллегаларбын, бары выпускниктары, билигин үөрэнэ сылдьар студеннары үөрэхпит кыһатын кэрэ-бэлиэ үбүлүөйдээх түгэнинэн эҕэрдэлиибин. Бэйэбит специалист буолан үүнэн тахсыбыт салаабыт үүнэ-сайда турдун диэн баҕа санаабын тиэрдэбин!  Оттон үлэлиир кыһам уһуйаачыларыгар уонна Аграфена Дмитриевнаҕа биһиги олохпут чиргэл мас курдук чиҥ акылаатын уурбуккутугар сүһүөхтээх бэйэм сүгүрүйэбин, махталбын биллэрэбин. Уруй-Айхал буоллун-эһиэхэ, күндү дьоммут!
Оксана Егоровна Сундупова (Донская) Культура уонна искусство колледжын научнай-методическай улэҕэ директоры  солбуйааччы, 1995 с.  выпускница. 
Үөрэммит сылларым туһунан

Мин оҕо эрдэхпиттэн ырыа-тойук аргыстаах буолан, төрөппүттэрим культура өттүнэн барарбын сөпсөөбүттэрэ.  Ленскэй улууһун Бэтинчэ оскуолатын 2001 с. бүтэрэн баран культура колледжыгар туттарсан киирбитим.

Бу үс сыл өйдүү-саныы сылдьыах курдук чаҕылхайдык ааспыта. Руководительбыт Мария Гаврильевна Боппоенова иккис ийэбит курдук иитэн-такайан таһаарбыта. Уһуйааччыбыт Михаил Николаевич Винокуров сахалыы ырыа-тойук, хомус, оһуохай араас кэрэ матыыбыгар уһуйбута. Биһиги кууруспутугар араас улуустартан талааннаах оҕолор мустубут буолан, колледж иһинээҕи күрэхтэргэ былааҕы ылар этибит. Кэнники бэйэ-бэйэбитигэр көмөлөсүһэн, ойөнсөн биир ыал оҕолорун курдук буолан хаалбыппыт. 
«Сүүһүн туолбут эмээхсин» диэн дипломнай спектакльбытынан республиканскай күрэххэ кыайан Гран-При ылбыппыт. Араас концердарга, конкурстарга ситиһиилээхтик кыттыылары ылбыппыт. 

Мин колледжка үөрэммиппинэн киэн туттабын, үөрэппит учууталларбар барҕа махтал тиэрдэбин. Билигин Государственнай Опера уонна балет театрыгар администраторынан үлэлии-хамсыы сылдьабын 

Капралова Жанна Михайловна, 2004 с. выпускница. 
Куорсун анньынан көтөн тахсыбыппыт 

2007 сыл, сайын кэннэ. Кирова отут үһүс нүөмэрдээх дьиэтигэр Дьокуускайдааҕы Культура уонна Искусство колледжын, “төрүт культура” салаатыгар,иккис этээскэ үөрэххэ киириэхтээх оҕолору кытары кэпсэтии үлэтэ бара турарын туһунан, онно учууталынан үлэлиир, күтүөтүм Роман Афанасьевичтан истэн билэн кэлбитим. Арааһа, саамай бүтэһик хойутаан кэлбиппин быһыылаах, миигиттэн ураты атын оҕо ким да суоҕа. Оччолорго билбэппин, бу санаатахпына кафедра декана Охонооһуй Сэмэнэбис, Мария Гаврильевна, Александра Николаевна, Георгий Георгиевич уонна Роман Афанасьевич тута олороллоро. 

· Аатыҥ суолуҥ? – диэнтэн саҕаламмыта.

Саатар биир да ырыаны билбэппин, долгуйбутум да сүрдээх. Арай били элбэх киһини сордообут Айыы Уолун “Көмөлөс” эрэ диэн ырыам өйбөр көтөн түспүтэ. Онтон Мария Гаврильевна арааһа төһө сатаан артыыстыырбын уопсай турукпун билээри гыммыт быһыылаах, “туохта эмитэ оҥорон көрдөр” диэн буолла. Мин буоллаҕына “культура үлэһитэ буоллум эрэ, сатаан биир дискотеканы ыытар буолуохтаахпын” дии санаатым да уобарастаан танцплощадка оҥорон, дискотека ыытан киирэн бардым, бэйэбин туораттан көрөр киһи, төһө эрэ кыбыстыам эбитэ буолар!?  

Дьэ ити курдук, син атын ыаллар оҕолоругар тэҥнэһэн, “чээн” дэттэрэн, Культура уонна Исскуство колледжын аанын  аан бастаан арыйа баттаан, культура сырдык эйгэтигэр атыллаан киирбитим.

Кураторбыт Винокуров Михаил Николаевич, бастакы уруогар “Көрүҥҥүтүүй, үчүгэйиэн, күммүт көмүс таммахтара...” диэн ырыанан саҕалаабыта, билигин да кулгаахпар олоччу олоро сылдьар.  Музыкальнай грамотаҕа Сергучев Георгий Георгиевич, кылааска киирээт, уруогун аргыый наллаан саҕалаан киирэн барбытын өйдүүбүн. Сытар ынаҕы туруорбат, үүнэн турар сибэккини тосту үктээбэт наһаа сымнаҕас көннөрү майгылаах киһи, музыка хас биирдии нотатын сыыспакка олус чуолкайдык таба тайанарга, ачыкытын көннөрө–көннөрө кэпсии турара бу баарга дылы. Күн курдук тырымнаабыт Александра Николаевна кэпсээбитэ барыта остуоруйа алыптаах дойдутун кэриэтэ, кини сэһэргээбитэ, субу баардыы харахпар көстөн кэлэрэ, уонна биллэн туран кини кэпсэтиитэ “кэнкириэтинэй!”. Биирдэ, арай, олоҥхону ырыта олорон “сэргэ төрдүгэр сэһэн” диэбиккэ дылы, кэпсээнтэн кэпсээҥҥэ киирэн бара турбуппут. Онно били олоҥхо уустук тылларын сатаан өйдөөбөккө бухатыырдаах, абааһы туох туһунан кэпсэппиттэрин тылбаастаатыбыт. Онуоха “Дыа, эн миигин убаастыыр буоллаххына, утуйбуппун кэннэ тыыппаккын, сөп дуо диэбит” диэн кырдьык да кэнкириэтинэйдик тылбаастаан күллэрбитин өйдүүбүн. 
Режиссура уруога. Мин диэки көрдөҕүнэ, тугу саныырбын кытары ааҕар быһыылаах диэн, куттанан олох тугу саныырбын да билбэккэ олорбутум.  Алдьархай кытаанахтык көрбүт, истибит киһи уруогун толору саҕалаабытынан киирэн барбыта. Оччолорго саллан утары көрбөт, билигин туохха ийэм кэриэтэ саныыр күндү учууталым, иккис куурустан кураторбыт Мария Гаврильевна. Бу колледжка ааспыт үтүө кэмнэрим кэпсээннэрэ куруук “биирдэ Мария Гаврильевнаҕа үөрэнэ олорон”,  диэнтэн саҕаланар. Оо, мин наһаа сөҕөбүн, кини куруук олус үрдүк таһымнаахтык ыытар үлэлэрин,  ханнык баҕар табыллыбатах балаһыанньаттан быыс-арыт булан, сөптөөх суолу тутуһан иһэрин, күннээҕи олоххо көрсүбүт ыарахаттарга куруук мындыр сүбэлэрин.

Сөпкө этэллэр эбит. “Студент олоҕо – хаһан да умнуллубат саамай кэрэ сыллар” диэн. Манна мин көрсүбүтүм элбэх доҕотторбун. Манна мин гитара тыаһыгар ырыа ыллаабытым. Билигин бииргэ үөрэммит доҕотторум сорохторо араас улуустарынан, сорохторо куоракка хаалан үлэлииллэр, үөрэнэллэр. Көрсө түһэр түгэммитигэр, куруук колледжы ахтабыт. Ол сыллары төттөрү аҕалабыт. 

Кэпсээнтэн кэпсээн, бара турдахха, ааттарынан ааттаталаатахха, колледжка үөрэтэр учууталлар, үлэһиттэр элбэхтэр. Тиэрдиэхпин баҕарабын барыбыт аатыттан, эһиэхэ күндү учууталларбытыгар “үлэҕитигэр олус бэриниилээхтик, сүүс быраһыан бэйэҕитин толору ууран туран биһигини үөрэппитигэр махталбын. Билии үрдүк чыпчаалыгар дабайарга ардыгар мөҕөн, ардыгар хайҕаан, кими даҕаны дьүһүнүнэн араарбакка, барыбытын биир тэҥник кынаттаан, олох сырдык аартыгар эрэллээхтик үктэннэрбиккитигэр сиргэ тиийэ сүгүрүйэбит. Баҕарабыт айар үлэҕитигэр үрдүктэн-үрдүк ситиһиилэри, кырдьар-ыалдьар диэни билимэҥ. Өссө да элбэх оҕону өрүү кынаттыы туруҥ! Дьокуускайдааҕы Культура уонна Искусство колледжын выпускниктара буоларбытынан биһиги олус киэн туттабыт.  

Бэйэм туспунан сиһилии кэпсээтэхпинэ, үөрэхпин бүтэрэн баран “Арчы дьиэтэ” сиэр – майгы киинигэр иккис сылын ситиһиилээхтик үлэлии хамныы сылдьабын. Норуот маастара Михайлов Павел Николаевичка үөрэнэн хомус оҥоруутунан дьарыктанан эрэбин. Анна диэн истиҥ иһирэх кэргэннээхпин, тапталбыт бэлиэтэ күн сардаҥатын курдук Сандаара диэн кэрэ нарын кыыстаахпыт.

Иннокентий Седалищев,

ДьКуоИК ЭХТ 2010 с. выпускнига 

